
Ta huntu nos ta kombatí soledat!

Appeltjes van Oranje 2024



Appeltjes van Oranje  
di Oranje Fonds 

Tur hende ta konta. Ta p’esei, nos ta 
uni forsa ku inisiadó di proyekto sosial 
i kontribuí na un komunidat kaminda 
un t’ei pa otro, tin oportunidat igual 
pa tur hende i e individuonan ta sinti 
ku nan no ta nan so.

Appeltjes van Oranje ta é premio pa 
duna rekonosementu na inisiativa 
balioso. Tur aña, nos ta galardoná i 
premia tres inisiativa den nos área di 
trabou (sosial), pa asina kontribuí na 
un komunidat inklusivo den kual e 
habitantenan ta sinti ku nan tin un 
kompromiso ku otro. Nos ta interesá 
den inisiativa ku ta úniko, kreativo i 
balioso, ku tin dos aña òf mas aktivo 
i ku, debí na nan bunita resultadonan, 
ta sirbi komo inspirashon pa otro. 



Kiko un premio Appeltje van Oranje ta representá presis? Na promé 
lugá, apresio pa e trabou i dedikashon di e organisashonnan ganadó. 
Ademas, e intenshon ta pa e premio sirbi komo un inspirashon pa otro. 
P’esei, nos ta pidi e tres ganadónan aktua komo ‘embahador’ i yuda 
mas organisashon bini ku inisiativa paresido. 

E premio pa kada un di e tres ganadónan ta konsistí di un figura di 
bròns, obra di Prinsesa Beatrix, i un suma di € 25.000. Por usa e suma 
akí libremente den kuadro di e ophetivo di e inisiativa ganadó. Tur aña, 
Reina Máxima ta hasi entrega di tres Appeltje van Oranje na Paleis 
Noordeinde i kada sinku aña, Rei Willem-Alexander ta hasi entrega di 
e premio. 

E aña akí, e premio ta enfoká riba proyekto den kual e partisipante- 
i boluntarionan ta traha huntu pa kombatí soledat. 

Ora bo ta sinti soledat, bo ta sinti ku bo falta algu, ku bo no tin 
 berdadero kontakto ku otro hende. Tur hende por i a yega di sinti 
asina na sierto momento. Bo ta sinti ku bo a kai den un estado di 
isolashon, ku hende no sa ku bo t’ei, òf ku bo no ta nifiká mashá  
pa nan. I bo por sinti soledat asta si tin un grupo grandi di hende 
rònt di bo. 

Hopi bes, ora bo ta sinti ku bo ta bo so òf ku hende no sa ku bo  
t’ei, por kuminsá parse ku bida no tin sentido, ku bo no tin balor.  
Un aserkamentu efektivo lo mester logra yuda e persona tuma  
akshon, pone su bida bèk bou di kontrol i hiba un bida ku sentido.

P’esei, den kuadro di e tema di Appeltjes van Oranje pa 2024, nos 
ta buskando proyekto ku ta logra pa hende solitario partisipá i bira 
mas aktivo, sea komo boluntario òf komo partisipante ku ta tuma 
parti aktivamente den ehekushon di e aktividatnan. Pasobra, ora bo 
hasi algu pa otro, esei ta yuda bo mes tambe.

Tema 2024: Ta huntu nos ta bringa soledat! 
‘Kiko abo ta aportá pa kombatí soledat?’

Por ehèmpel, kisas tin un proyekto kaminda bo no ta mira un diferensia 
grandi entre e boluntarionan ku ta duna atenshon i e partisipantenan 
ku tin mester di atenshon. E proyekto su aserkamentu mester kumpli 
ku e nesesidat ku hende tin di bini huntu, topa otro i wòrdu tratá komo 
un persona ku tin balor. Mester aserká e persona a base di loke e 
tin di ofresé; no a base di su soledat.

Ta importante pa organisá aktividat útil ku ta yuda hende sinti nan 
ménos solitario, òf pone hende den kontakto ku otro pa nan por tin 
kòmbersashon ku ta nifiká algu pa nan. 

Un faktor asta mas importante ta kon, i te kon leu, ta enbolbé tantu 
e partisipantenan komo e boluntarionan realmente den desaroyá e 
proyekto, plania e aktividatnan i ehekutá nan.
 
P’esei, nos ta interesá den proyekto ku tin atenshon spesial pa e 
manera ku e personanan ta partisipá aktivamente den henter e 
 proseso. Pasobra, ora bo nifiká algu pa un otro, esei tin nifikashon 
pa bo tambe!

Ki tipo di proyekto por ta kandidato?
•  Un sentro di bario kaminda e partisipantenan mes ta enbolbí 

 aktivamente den diseño i ehekushon di e aktividatnan, manera un 
kòmbersashon tokante loke ta duna nan bida sentido.

•  Proyekto ku ta yuda hóben i hende di edat krea kontakto di largu 
plaso ku otro, manera un proyekto di hardineria di un sentro di 
bario kaminda hóben i hende grandi ku ta solitario por traha huntu.

•  Proyekto ku ta enfoká riba loke e partisipantenan tin di ofresé, 
esta, nan puntonan fuerte (no nan puntonan suak), i ku ta stimulá 
nan pa partisipá den e proyekto òf organisashon, pa asina solushoná 
nan isolashon sosial. Por ehèmpel, si bo ta un inmigrante ku ainda 
no ta dominá e idioma i no ta komprondé e kultura bon, esei por 
pone bo sinti soledat. Pero, probablemente bo tin algu di ofresé. 
Kiko esei ta?

•  Proyekto ku ta yuda hende usa e eksperensia ku nan a gana den 
bida, por ehèmpel, un proyekto di amigu pa hende ku ta duna 
kuido informal. Pasobra ora bo kompartí e eksperensia ku bo a 
gana, bo ta yuda un otro i bo mes tambe. 

Nos ta paga tinu prinsipalmente na:
•  Si e proyekto ta alkansá hende ku tin mas chèns di sinti soledat. 

Nos ta konsiente ku, generalmente, no ta riba un grupo di hende so 
un organisashon òf proyekto ta konsentrá. Sin embargo, nos sa ku 
sierto etapa di bida (manera ora bo a kaba di bai biba riba bo mes, 
divorsiá, òf baha ku penshun) i otro faktor, manera un nivel di 
enseñansa abou, orientashon seksual i migrashon, por pone ku un 
persona tin mas chèns di sinti soledat. P’esei, kaminda por, nos ta 
konsentrá riba inisiativa dirigí riba e gruponan ei.

•  Kon e proyekto ta usa su elementonan prinsipal pa kombatí soledat. 
Por ehèmpel, kon enbolbí e partisipantenan ta sinti nan den e 
 aktividat? Nan tin kontakto ku otro hende, i e kontakto ei ta nifiká 
algu pa nan? Nan ta risibí yudansa práktiko? E proyekto ta yuda 
nan desaroyá abilidat sosial?

•  Si ta prinsipalmente boluntario ta yuda den e proyekto ku e diferente 
aktividatnan.

•  E inisiativa mester konta ku apoyo demostrabel. Ku otro palabra, 
mester por mustra ku e inisiativa ta kumpli ku un nesesidat real i ku 
tin bon kooperashon ku e otro partidonan interesá, manera gobièrnu, 
sektor privá i e otro organisashonnan similar. 

•  E inisiativa mester por sirbi komo inspirashon i otro mester por siña 
di dje. 

Kriterio pa e inisiativa 
Pa bini na remarke pa risibí un Appeltje van Oranje 2024, 
un inisiativa mester kumpli ku e siguiente eksigensianan: 

•  Su meta mester ta di kombatí soledat, sea ta soledat 
sosial, emoshonal òf eksistensial. P’esei: 
a. bo mester por splika bon kon boso aktividatnan 
ta kontribuí na kombatimentu di soledat. 
b. bo mester por mustra ku di bèrdat boso ta 
alkansando hende ku ta sinti soledat.

•  Bo grupo meta mester ta enbolbí aktivamente  
den planiamentu i/òf ehekushon di bo inisiativa. 
I e enbolbimentu ei no por keda na konsulta so.

•  E inisiativa mester ta basá riba e partisipantenan  
su puntonan fuerte, esta, loke nan tin di ofresé.

Proseso di selekshon 
Na òktober 2024, lo presentá e premio Appeltjes van Oranje na tres 
inisiativa sosial. E proseso di selekshon ta lo siguiente:
•  Oranje Fonds ta hasi un preselekshon a base di e formulario di 

inskripshon i e dokumentonan di e organisashon (statüt, kuenta 
anual, etc.). Nos ta tene kuenta ku e kriterionan menshoná mas ariba, 
pero tambe ku diversidat di e inisiativanan selektá (esta, diversidat 
geográfiko i pa loke ta trata e tipo di organisashon, grupo meta i tipo 
di aserkamentu). Di tur e inskripshonnan, nos lo skohe un máksimo di 
40 inisiativa na Hulanda i un máksimo di 10 den Karibe.

•  E 50 kandidatonan akí lo partisipá den e dies dianan di votashon 
online, di 22 pa 31 di mei 2024. Esei ta ofresé nan un plataforma i e 
atenshon ku nan meresé. E inisiativa ku risibí mas tantu voto ta gana 
e promé di e 10 nominashonnan. 

•  Despues, dia 8 di yüni, tur 50 kandidato lo presentá nan proyekto 
na otro i na e hurado durante e asina yamá Pitchdag di Appeltjes 
van Oranje.

•  Riba e dia akí, e hurado lo skohe e 9 otro nominadonan i asina e 
lista di 10 nominado lo ta kompleto: en prinsipio, 8 di Hulanda i 2 
di Karibe. E puntonan optené durante e dies dianan di votashon 
no ta konta riba Pitchdag. E hurado lo basa nan selekshon riba e 
kriterionan menshoná ariba.

•  E hurado ta skohe tres ganadó. Direktiva di Oranje Fonds ta ratifiká 
e desishon ofisialmente. 

•  Tur tres ganadó lo risibí un suma di € 25.000 i un Appeltje van 
Oranje di bròns.

Kriterio pa e organisashon
•  E inisiativa mester tin forma hurídiko, manera fundashon, asosiashon 

òf kooperativa. 
•  E organisashon mester tin 2 aña òf mas den funshonamentu i e 

mester ta organisá aktividat henter aña. Un organisashon ku ta 
organisá aktividat un biaha pa aña so no ta kumpli ku e kriterio akí.

•  E organisashon mester ta aktivo na Hulanda òf na e parti karibense 
di Reino.

•  E organisashon mester ta finansieramente sólido i mester por sigui 
funshoná sin tin mester di e premio.

•  E organisashon no por a risibí un Appeltje van Oranje den pasado. 
Si un inisiativa a yega di partisipá na e proseso di selekshon pa un 
edishon di Appeltjes van Oranje den pasado, por bolbe inskribié, 
basta e ta kumpli ku e kriterionan aktual.

•  E organisashon mester tin un meta sosial.

Inskripshon
Inskripshon  15 di yanüari te ku 23 di febrüari 2024
Mas informashon www.oranjefonds.nl/appeltjes

Naturalmente, bo por konta otro organisashon tokante e premio 
 Appeltjes van Oranje. Por fabor hasié! Nan mes tin ku inskribí sí.

Pregunta? 
Tuma kontakto ku Marinka Peerdemann via  
appeltjesvanoranje@oranjefonds.nl.12

